[image: image1.jpg]HELSINKI COMMITTEE FOR HUMAN RIGHTS

KOMITETI I MAKEDONYA COMITET D CRERNINGE CEEMELITIE
CEENITIRE ynuriver iy CHEESITOES C0MITET BASO KOMI/ITET3AJ]>YJ1CKA
PER TE DREITAT ENIERIUT  crmurrrypryyvyramess, T1- NDREPTULI-A E MANUSENGER OPABA PEIVEIHKE

8 XEJICUH LK W&

KOMHTET 3A YOBEKOBI] Mo emmmmmamts (o Lo e

HPABA HA PEHYBHI/IKA Y. flame Tpyes 8/5, 1000 Cxomje; n-chax 58 P. Makeponuja Ten/dakc: + 389 2 3290 469; 3119 073

M A K E 0 H H J St. Dame Gruev 8/5, 1000 Skopje; PO Box 58 Republic of. Macedonia tel/fax: + 389 2 3290 469; 3119 073
II e-mail: helkom@mhc.org.mk  web page: http://www.mhc.org.mk





СТРАТЕГИЈА НА ХЕЛСИНШКИОТ КОМИТЕТ ЗА ЧОВЕКОВИ ПРАВА НА РЕПУБЛИКА МАКЕДОНИЈА,

2007 – 2011 година

Мисија

Хелсиншкиот комитет за човекови права на Република Македонија (МХК) е невладина организација за промоција и заштита на човековите права, без политичка и религиозна ориентација. Причините за постоењето на МХК е (i) зголемување на свеста за концептот на човековите права и базични слободи втемелен во Универзалната декларација за човековите права, двата меѓународни пакта (за граѓанските и политичките и за социјалните, економските и културните права), Европската конвенција за човековите права и базични слободи и Завршниот документ од Хелсинки од 1975 година; (ii) градење на демократски услови во кои тие можат да се практикуваат и (iii) стимулирање на поголемата заштита во нивното остварување.

МХК врши мониторинг на состојбата со човековите права, обезбедува правна помош на граѓаните во случаите на повреда или ограничување на правата и слободите, соработува со други организации и со државните органи во насока на зголемување на промоцијата, почитувањето и заштитата на човековите права и слободи.

Визија

Визија на МХК е дека сите луѓе треба да имаат можност да ги практикуваат нивните базични права и слободи и да имаат можност да ги заштита во случај на нивно прекршување или ограничување. Ова претставува основа на демократскиот развој и гаранција на мирот на национално, регионално и светско ниво.

Цели, програми и активности 
МХК настојува да придонесе за зголемување на почитувањето на човековите права и слободи и подобрување на условите за нивно практикување и заштита, со што придонесува за развојот на демократијата и обезбедувањето на мирот. Од фундаментално значење за достигнување на ова е развој кој ќе се базира на почитување на базичните човекови права и слободи и ќе биде насочен кон нивно натамошно промовирање и заштита, како и изградба на таков државен систем кој ќе се базира на владеењето на правото и на изградбата на конзистентен систем за контрола и санкционирање на повредите на човековите права и слободи. Со цел да ја оствариме сопствената мисија и визија ние ќе ги прошириме нашите активности зацртани во Стратегијата на МХК за 2005 – 2007, со формирање на граѓански мониторинг тела во областа на правосудството и внатрешните работи.

I. ИНФОРМАЦИИ ЗА КОНТЕКСТОТ
1. Националниот кривичен систем игра голема улога во заштита на владеењето на правото, а полицијата има суштинска улога во рамките на овој систем. Во оваа насока, еден елемент во дефинирањето на демократското општество е полиција која ќе го почитува владеењето на правото во кое се вградени вредностите како почитување на човековото достоинство, наместо желбите на еден моќен лидер или партија. Секогаш кога полицијата истражува кривично дело и доаѓа во контакт со граѓаните однесувањето на полицијата станува симбол за тоа колку се почитуваат човековите права во дадена земја.
Исто така, борбата против организираниот криминал е еден од најголемите предизвици за сите агенции кои учествуваат во спроведувањето на законот, вклучувајќи ги и македонските. За оваа цел потребно е да се сузбие трговијата со луѓе за што е потребен конкретен национален сеопфатен одговор, која ќе се базира на пристапот за заштита на човековите права, особено гледано од аспект на конкретните права на луѓето кои се цел на оваа недозволена трговија.

Процесот на градење на кривичниот правосуден систем исто така го вклучува правото на јавен говор (во поширок контекст слободата на изразување) што е загарантирано со релевантните меѓународни инструменти. Во оваа насока, точно е дека апсолутната слобода на изразување ги отвора вратите за говор со кој се шири нетрпеливост или омраза. Ова прашање е особено релевантно за земјите во процес на транзиција, вклучувајќи ја и Република Македонија.
2. Со стекнувањето на статусот полноправна членка во меѓународните организации како што се ОН, ОБСЕ и Советот на Европа, Република Македонија веќе ги има ратификувано речиси сите клучни правни инструменти што се однесуваат на унапредување и заштита на човековите права во однос на горенаведените прашања. Исто така, како земја кандидатка за членство во Европската унија, земјата сѐ повеќе го хармонизира своето законодавство со соодветното законодавство на ЕУ, вклучувајќи ги и веќе споменатите прашања. Меѓутоа, треба да се нагласи дека потпишувањето и ратификацијата на меѓународните правни инструменти само за да се подобри имиџот на земјата ги поткопува не само националните, туку и меѓународните напори насочени кон постигнување на целите вградени во тие инструменти.
Имено, што се однесува до полициските прашања во Република Македонија, најновите извештаи објавени од релевантните меѓународни/ европски организации за следење на ситуацијата јасно ги посочуваат најитните и приоритетни области/прашања за дејствување на релевантните македонски власти, вклучувајќи ја и полицијата и релевантните невладини организации. На пример, во најновиот извештај што беше неодамна објавен од страна на Комитетот за превенција на тортура при Советот на Европа, меѓудругото, се вели дека „значителен број на лица – вклучувајќи и малолетници – интервјуирани за време на посетата наведуваат дека со нив било лошо постапувано од страна на службениците кои го спроведуваат законот; особено, се повторуваа наводите во врска со припадниците на специјалната мобилна полициска единица (позната како „Алфа“)“. Укажувања за лошото постапување со приведените лица може да се најдат и во другите меѓународни извештаи и/или изјави објавени од страна на релевантни службени лица од ОН и Европа, вклучувајќи го Комесарот за човекови права при Советот на Европа. Ова треба да се гледа пошироко, во рамките на актуелниот процес на реформирање на полицијата во земјата, чие спроведување (како што се вели во најновиот Извештај за напредокот на земјата на Европската комисија) е сѐ уште во рана фаза.
Што се однесува до трговијата со луѓе, голем број на меѓународни извештаи кои ја следат состојбата во ова поле предлагаат да се преземат конкретни дејствија во Македонија. Тоа особено се нагласува во најновиот Извештај за напредокот на земјата од Европската комисија (2007) во кој се вели дека „националниот акциски план за борба против недозволената трговија со луѓе . . . не ги донел очекуваните резултати за подобрување на соработката меѓу полицијата, јавните обвинители и судовите . . . Стапката на осудени лица во врска со кривични дела поврзани со недозволената траговија со луѓе, ропство и посредување во проституција и понатаму останува ниска, како и во претходните години“. 
Во врска со јавниот говор (или во поширок контекст слободата на изразување), може да се каже дека ова комплексно прашање е едно од најактуелните прашања во Македонија кое произлегува (меѓудругото) од недоволното познавање на релевантните меѓународни стандарди и принципите за човекови права и слободи меѓу политичките партии, политичарите и медиумите, што укажува на постоењето на потреба за создавање на соодветна култура за јавно обраќање и конструктивен дијалог меѓу сите релевантни актери и ефективно спроведување на законот во однос на конкретни кривични дела во ова поле. Накусо, како што беше нагласено во најновиот Извештај за напредокот на земјата на Европската комисија: „постои потреба за зајакнување и спроведување на националното законодавство (пр. „ во Република Македонија ксенофобијата сѐ уште не се гони кривично). Ова последново опфаќа и недостаток од редовен и ефективен механизам за граѓански мониторинг на национално ниво за спроведување на меѓународните инструменти поврзани со овие теми од страна на самите целни групи/ актери во земјата.
II. ПРЕДЛОЖЕНИ ДЕЈСТВИЈА
1. Како што може да се види од информациите за контекстот, генералната цел на проектот ќе се состои од зајакнување на политиката и практиката за унапредување и заштита на човековите права во Република Македонија во гореспоменатите избрани подрачја од поширокиот национален кривичен и правосуден систем во Македонија. Основата се соодветните Париски принципи на ОН во однос на Статусот на националните институции за промоција и заштита на човековите права (и соодветните европски инструменти) во земјата. Во согласност со главните цели зацртани во овие документи, целта на Проектот е да се воспостават три (3) граѓански тела за следење на работата на полицијата, борбата против недозволената трговија со луѓе и слободата на изразување. Сите овие тела, освен сопствените конкретни цели (видете подолу) ќе имаат и неколку заеднички цели вклучувајќи ја и онаа за редовно обраќање до домашната јавност со цел да ѝ се дадат сеопфатни и најнови информации во однос на нивните конкретни активности, аспекти/резултати и подигнување на свесноста кои се дел од специфичните описи на надлежности. Во оваа насока, поконкретно ќе се работи на следново: 
i. Конкретниот опис на надлежности на телото за следење на работата на полицијата ќе биде дефиниран во однос на пошироките цели на актуелната полициска реформа. Поконкретно, ќе се состои од зајакнување на пристапот за заштита на човековите права како еден од клучните во овој реформски процес и затоа работата на телото ќе биде фокусирана на: зајакнување на работната култура меѓу македонските агенции кои го спроведуваат законот (пр. полицијата) вградувајќи ги принципите за почитување на човековите права; транспарентноста и отчетноста да бидат клучни принципи кои ќе гарантираат дека овие агенции имаат соодветни контролни механизми во кои е вклучена пошироката јавност и дека приговорите соодветно се истражуваат и се проследени со повратна реакција; почитувањето на човековите права е вградено во планирањето и спроведувањето на конкретни полициски операции. Затоа, клучна целна група ќе биде Министерството за внатрешни работи (односно Секторот за полиција, Секторот за внатрешна контрола и професионални стандарди и други релевантни единици/сектори) како и други засегнати национални агенции кои го спроведуваат законот. Затоа активностите ќе вклучуваат (меѓудругото) спроведување на мониторинг активности на преткривичните полициски постапки како и оние каде лошото однесување на полицијата доведува до повреда на човековите права како и организирање на информативни кампањи и подигнување на свесноста меѓу обичните граѓани за прашањата што се покриваат со самиот мониторинг. Затоа крајни корисници се и самите граѓани на Република Македонија.
ii. Тело за следење на недозволената трговија со луѓе ќе има за цел да ги следи релевантните аспекти од процесот на спроведување на Националната стратегија и акциски план во ова поле (што беше усвоена во 2006) и во чиј контекст ќе може да се осмислат поспецифични активности во согласност со принципот за почитување на човековите права. Затоа, клучна целна група ќе биде Националната комисија за борба против нелегалната емиграција и недозволена трговија со луѓе, а особено Секретаријатот со цел да се осигура дека сите активности содржани во стратегијата/ акцискиот план се соодветно и навремено спроведени. Тука ќе бидат вклучени и релевантните актери како Секторот за борба против недозволената трговија со луѓе при Министерството за внатрешни работи. Една од активности на ова тело ќе биде промоција на потребата за ратификација и спроведување на сите меѓународни стандарди во ова поле, особено Конвенцијата за дејствија против недозволена трговија со луѓе со чија ратификација Република Македонија ќе даде свој придонес во работата на ова тело. Ова тело исто така ќе ги покрива сите релевантни агенции за спроведување на законот кои се занимаваат со овој вид кривични дела, со цел да осигура дека правата на жртвите на и осомничените за недозволена трговија со луѓе се целосно и соодветно почитувани од страна на службените лица во овие агенции; тука ќе бидат вклучени и домашни НВОи кои се активни во ова поле и медиумите. Исто така мониторингот треба да се гледа во поширок контекст за тоа каква е националната реакција на организираниот криминал воопшто.

iii. Тело за следење на јавниот говор (слобода на изразување) генералната цел на ова тело ќе биде да се подигне свесноста и културата за јавно обраќање и промовирање на меѓународните стандарди во областа на човековите права и слободи, промоција на недискриминација како основен принцип и унапредување на конструктивен дијалог меѓу релевантните актери во земјата. Со ова ќе се зајакне слободата на изразување во земјата. Неговите активности ќе вклучуваат: i. Вршење на редовен мониторинг за тоа како се спроведуваат гореспоменатите инструменти од страна на сите релевантни актери во земјата вклучувајќи ги функционерите од политичките партии, јавните лица и пратениците и медиумско презентирање водејќи сметка за етиката на јавниот говор од аспект на користење на говор на омраза и нетрпеливост; ii. Посочување на негативните примери од јавните појавувања за да се поттикне и подигне културата на јавно говорење, да се влијае врз политичките партии, политичари и медиуми да го негуваат јавното обраќање во согласност со етичкото ниво во развиените демократии и во согласност со меѓународните документи и домашни закони; iii. Изработка и публикување на извештаи од страна на тим составен од истакнати новинари и јавни лица со искуство и кредибилитет (овие извештаи ќе бидат подготвувани на неделно, месечно и во вонредни услови на дневно ниво) како и организирање на прес конференции поврзани со тоа. Клучна целна група ќе бидат сите државни институции, медиуми, НВОи, политички партии и слично; поконкретно, тука ќе бидат вклучени сите поединци и други специфични актери кои се засегнати (или за кои постои веројатност дека ќе бидат засегнати) од проблемот со омраза на говор.
2.
Составот на секое од горенаведените тела за мониторинг ќе вклучува поединци со професионално знаење и искуство што одговара на конкретните области кои ќе бидат следени/ покриени од страна на овие тела. Овие поединци ќе треба да бидат непристрасни и деполитизирани, што е клучен предуслов за да се обезбеди непристрасност, професионалност и независност на самите тела додека ги извршуваат нивните активности од било кои фактори во земјата. Секое тело ќе има до 5 члена и еден координатор. Исти така, во работата на секое тело ќе бидат вклучени по два (2) практиканти.

Секое тело за мониторинг ќе ги извршува своите специфични активности врз основа на релевантните податоци и информации што произлегуваат од нивната генерална и специфични целни групи како и оние собрани од секој релевантен извор на информации вклучувајќи ги и самите граѓани. За остварување на нивните цели, сите тела ќе следат иста методологија за работа што ќе се состои од (меѓу другото) одржување редовни состаноци и посети на клучните целни групи; организирање на тркалезни маси на конкретни теми како и објавување на различни видови информации и активности за подигање на свесноста, како соопштенија за јавност, билтен (ќе се објавува секој месец и секогаш кога ќе има потреба, на македонски, албански и англиски јазик) и веб страна која ќе ја користат сите три тела.
Сите претходно споменати тела ќе соработуваат и во нивната работа ќе бидат вклучени сите засегнати страни кои се активни во овие полиња на работа. Исто така, откако ќе бидат формирани, овие тела ќе служат како многу функционални платформи за вклучување на практикантите што е во согласност со многу успешната политика за практиканство на Хелсиншки комитет за човекови права на Република Македонија. Вклучувањето на практикантите во телата за мониторинг на проектот ќе даде „дополнителна вредност“ на самиот проект, зошто ќе ја промовира културата и концептите за заштита на човековите права меѓу младите на национално тело.

III. ОДРЖЛИВОСТ
Сите три предложени тела и нивните соодветни активности ќе се соочат со истиот, односно воспоставувањето и зачувувањето на соодветни и функционални релации со нивните целни групи како и ставовите на целните групи за дејствијата на самиот проект. Ова ќе биде и една од клучните претпоставки за работата на сите три тела особено пред и за време на спроведувањето на нивните активности.

Одржливоста на Проектот треба да се гледа преку неговата генерална цел за обезбедување на граѓански механизми за мониторинг во овие одбрани области со цел практично да се промовираат и спроведуваат Париските принципи на ОН во однос на Статусот на националните институции за промоција и заштита на човековите права во земјата. Поконкретно, се очекува одржливоста да се базира и да прозилегува од претходно споменатите очекувани резултати на национално ниво. Накусо, последново ќе биде одразено и осигурано ако се прифати релевантноста на активностите на проектот за постоење и функционирање на мониторинг тела од страна на сите целни групи вклучувајќи ја и пошироката јавност. Од таа перспектива и со очекуваната динамика на процесите кои ќе се одвиваат како дел од проектинте активности, се очекува одржливоста главно да биде осигурана од страна на самата држава која треба да обезбеди услови според меѓународните документи за таков мониторинг на национално ниво во согласност со Париските принципи. Затоа телата за мониторинг ќе бидат оперативни сѐ додека државата не воспостави национална институција во согласност со тие принципи.

Konsultativen status pri Obedinetite nacii i Sovetot na Evropa

СТРАТЕГИЈА НА ХЕЛСИНШКИОТ КОМИТЕТ ЗА ЧОВЕКОВИ ПРАВА НА РЕПУБЛИКА МАКЕДОНИЈА,

2005-2007година

Мисија

Хелсиншкиот комитет за човекови права на Република Македонија (МХК) е невладина организација за промоција и заштита на човековите права, без политичка и религиозна ориентација. Целноста на постоењето на МХК е (i) зголемување на свеста за концептот на човековите права и базични слободи втемелен во Универзалната декларација за човековите права, двата меѓународни пакта (за граѓанските и политичките и за социјалните, економските и културните права), Европската конвенција за човековите права и базични слободи и Завршниот документ од Хелсинки од 1975 година; (ii) градење на демократски услови во кои тие можат да се практикуваат и (iii) стимулирање на поголемата заштита во нивното остварување.

МХК врши мониторинг на состојбата со човековите права, пружа правна помош на граѓаните во случаите на повреда или ограничување на правата и слободите, соработува со други организации и со државните органи во насока на зголемување на промоцијата, почитувањето и заштитата на човековите права и слободи.

Визија

Визија на МХК е дека сите луѓе треба да имаат можност да ги практикуваат нивните базични права и слободи и да имаат можност да ги заштита во случај на нивно прекршување или ограничување. Ова претставува основа на демократскиот развој и гаранција на мирот на национално, регионално и светско ниво.

Цели, програми и активности 
МХК настојува да придонесе за зголемување на почитувањето на човековите права и слободи и подобрување на условите за нивно практикување и заштита, со што придонесува за развојот на демократијата и обезбедувањето на мирот. Од фундаментално значење за достигнување на ова е развој кој ќе се базира на почитување на базичните човекови права и слободи и ќе биде насочен кон нивно натамошно промовирање и заштита, како и изградба на таков државен систем кој ќе се базира на владеењето на правото и на изградбата на конзистентен систем за контрола и санкционирање на повредите на човековите права и слободи. Со цел да се оствари сопствената мисија и визија ние имаме пет генерални цели кои ќе ги определуваат нашите активности.

1. Заштита од дискриминација

Генерална цел:

Тргнуваме од ставот дека сите луѓе се еднакви пред законот и имаат право на еднаква заштита со закон без никаква дискриминација. Во оваа смисла законот треба да ја забрани било која дискриминација и да им гарантира на сите лица еднаква и ефективна заштита од дискриминација врз било која основа. Генералната цел на национално ниво е внесување такви промени во легислативата кои ќе овозможат потполна имплементација на меѓународните стандарди во оваа област. Стратешка цел на МХК е натамошно институционално зајакнување на државата и создавање практични предуслови за идентификување на дискриминацијата, за ограничување и  санкционирање на случаите на дискриминација. 

Посебни цели:

1.1 Донесување на Закон за недиксриминација и соодветно прилагодување на другите законски и подзаконски акти

Активности: Во моментот е изработен предлог на Закон за недискриминација кој ги помина фазите на широка јавна расправа и доби поддршка од одреден број парламентарци. Претстои: процес на лобирање за негово конечно усвојување; донесување на Законот за комисија за недиксриминација; анализа на постојните закони од  аспект на постоење дискриминаторски одредби; прилагодување на другите закони и подзаконските акти кон одредбите на овој закон. Во периодот по донесувањето на законот потребен е сериозен ангажман на промоција на истиот (медиумско претставување, дебати, анализи) и подигање на свеста кај населението за можностите кои ги дава. Очекуваме дека процесот на донесување на самиот закон и на останатите законски промени може да наиде на пречки за чие надминување најверојатно ќе биде потребно посредно и непосредно влијание од страна на претставници на меѓународните организации во и надвор од државата. Посебно значајна ќе биде и билатералната поддршка во овој процес од страна на државите членки на ЕУ. 

1.2 Мониторинг и застапување 

На ниво на поширока заедница, невладини организации, па и на експертско ниво, се уште не постои соодветно познавање на проблематиката на дискриминацијата и препознавање како на директната така и на индиректната дискриминација. Во вакви услови мониторингот и застапувањето на граѓаните во врска со дискриминацијата има повеќекратно значење:

· идентификување на случаи на дискриминација

· сензибилизирање на различни групи и структури за случаите на дискриминација

· поттикнување на реакција од страна на дискриминираните и од страна на пошироката заедница

· едукација и сензибилизирање на медиумите

· промовирање системски и институционални решенија кои ќе овозможат реакција и санкционирање на случаите на дискриминација

Мониторингот и застапувањето ќе бидат посебно концентрирани на маргинализираните и социјално ексклудирани групи кои се предмет на систематска дискриминација. Ова значи и работа со владини и невладини организации и со пошироката јавност, на проширување на сфаѓањето за тоа кои групи се маргинализирани и посебните облици на дискриминација на која се изложени претставниците на секоја од овие групи. 

1.3 Поддршка, тренинг и едукација

МХЦ ќе соработува и ќе учествува во обуки на различни невладини организации кои работат во областа на човековите права, на полето на недискриминацијата и поддршката на активности насочени кон ограничување и санкционирање на дискриминаторски активности.

МХЦ непосредно ќе ги поддржува организациите кои работат со конкретни маргинализирани групи и ќе учествува во нивонот зајакнување (како преку обуки и тренинзи, така и со директно учество во заеднички активности и настапи). 

Во рамките на сите проекти кои се бават со едукација на различни целни групи (деца, професори, државни службеници, адвокати) ќе биде вклопена димензијата на недискриминација и ќе бидат формулирани посебни образовни содржини од оваа област.

2. Зајакнување на владеењето на правото

Генерална цел:

Тргнуваме од ставот дека владеењето на правото не е само формален легалитет кој ја овозможува регуларноста и конзистентноста во демократскиот систем, туку правда базирана на препознавањето и потполното прифаќање на највисоката вредност на човечката личност и гарантирана од страна на институциите кои обезбедуваат рамки за нејзино потполно изразување. Значаен аспект на владеењето на правото претставува ограничувањето на политичката моќ со закон, еднаквото важење на законите, контролните механизми и достапноста на правдата за сите. Генералната цел во оваа смисла е обезбедување на достап до правдата на што е можно поголем број луѓе.
Посебни цели

2.1. Зголемување на свеста и препознавање на човековите права и владеењето на правото

МХЦ ќе пласира информации во јавноста за меѓународните стандарди, за правилата на добрата администрација и искуствата на другите држави во областа на владеењето на правото. Секој случај на кој работи МХЦ (а кој ќе биде дел од извештаите или посебните анализи на комитетот) ќе биде искористен за запознавање на јавноста со недоследностите во примената на законите, пропустите на администрацијата или со механизми за заштита кои можат да бидат употребени. Посебно внимание ќе се посвети на имплементацијата на меѓународните стандарди во националното законодавство и потребите од промени во легислативата со цел хармонизирање со овие стандарди.

МХЦ ќе работи на изработка на едукативни материјали  за студенти, правници, адвокати и судии кои ќе им овозможат запознавање со меѓународните стандарди во оваа област и ќе им послужат како алатки во нивната натамошна работа. МХЦ исто така ќе работи на изработка на брошури и упатства за посебни целни групи (млади, чувствителни групи) кои ќе го приближат правото и законите до овие групи и ќе им овозможат полесен простап до механизмите на заштита во случај на повреда на нивните права.

Изработката на секој од овие материјали ќе биде проследена со едукација за нивната примена.

2.2. Зголемување на отчетноста и одговорноста на носителите на власта

Отчетноста и одговорноста на државните службеници и на носителите на власта во Република Македонија е на многу ниско ниво. Континуираната партизација на администрацијата и на сите сегменти на власта, водат до воспоставување на канали на партиска зависност и одговорност, наместо на владеење на правото и промена на законите. 
Една од основните дејности на МХЦ и понатаму ќе биде идентификување на незаконското работење на државните органи, изнесување пред јавноста на случаите, нивна анализа и посочување на легалните механизми кои можат да бидат употребени со цел заштитата на правата на граѓаните и санкционирање на повредите направени од страна на државните органи.

Посебно внимание ќе биде посветено на работата на новите контролни механизми и институции кои им стојат на располагање на граѓаните (Уставниот суд, канцеларијата на Народниот правобранител, Постојаната анкетна комисија за заштита на човековите права, ad hoc комисиите кои работат на конкретни случаи на прекршување на правата на граѓаните, Секторот за внатрешна контрола на Министерството за внатрешни работи, управата за следење на извршувањето на санкции при Министерството за правда, Антикорупциската комисија, инспекторатите и други тела кои за задача имаат контрола и поведеување постапки за одговорност на поретставници на државната власт и администрација). Работата на МХЦ ќе се состои во поддршка на овие институции во нивната работа и во идентификување и сигнализирање на пропустите во нивната работа кои можат да го загрозат соодветното остварување на нивната базична функција. 

2.3. Пружање бесплатна правна помош и консултации.

МХЦ ќе продолжи со 

· пружањето бесплатна правна помош (упатување на граѓаните кои ќе се обратат до комитетот на соодветните институции и механизми кои им стојат на располагање), 

· работа со адвокати и пружање помош во примената на меѓународните договори во тужбите, жалбите и другите интервенции пред соодветните правосудни и административни органи,

· пружање помош на други невладини организации или заеднички настап за конкретни случаи,

· директни интервенции до државните и правосудните органи во врска со конкретни случаи,

· директно застапување на странки пред судовите и пред државните органи (во селектиран број на случаи на поголеми повреди на човековите права или во типски случаи на повторено повредување),

· иницирање случаи пред Уставниот суд на Република Македонија, Постојаната анкетна комисија и Народниот правобранител

· иницирање случаи пред Европскиот суд за човекови права и пружање помош на странки за самостојно иницирање на случаи.

3. Зајакнување на економските и социјалните права

ГЕНЕРАЛНА ЦЕЛ:
Тргнуваме од ставот дека големата сиромаштија го оневозможува или ограничува практикувањето на граѓанските, културните, економските, политичките и социјалните права; и дека сиромаштијата во себе ја содржи дискриминацијата како суштестевн елемент и значи апсолутна несигурност на човекот по сите можни основи на општественото живеење. Заради ова, работата на промоцијата и заштитата на базичните граѓански и политички слободи и права е нераскинливо поврзана со зајакнување на економските и социјалните права. 
Елементарниот недостаток на храна, кров над глава, здравствена и социјална заштита, во Република Македонија, претставува најотворена повреда на достоинството и вредноста на човекот, и за голем дел од населението ја прави беспредметна расправата за културните, образовните, малцинските, развојните, политичките и граѓанските права. 
Дел од граѓаните на Република Македонија се доведени во ситуација на таква сиромаштија која се манифестира како потполна зависност, беспомошност, изложеност на самоволието на секој политичар и подложност на искористување од најнизок вид. Тие се доведени во ситуација да не го почитуваат законот, да ја хранат корупцијата, да го овозможуваат непотизмот, да го прифата партиското припаѓање како единствен начин да преживеат, и да се задоволат со моментални изливи на револт кои завршуваат во уште поголема апатија.

ПОСЕБНИ ЦЕЛИ:

3.1. Зголемување на свеста и препознавање на зависноста на практикувањето и заштитата на човековите права од нивото на сиромаштија на населението

МХЦ ќе продолжи со изработката на посебни анализи и извештаи поврзани со односот меѓу сиромаштијата и практикувањето и заштитата на човековите права (посебно достапноста на правдата и ефективните поравни лекови). 

Посебно внимание ќе биде посветено на годишната анализа на буџетот на државата од аспект на борбата со сиромаштијата и дистрибуцијата на буџетските фондови во зависност од критичните места за подигање на вработеноста и, стандардот, социјалната заштита и заштитата на децата.

3.2. Мониторинг на имплементација на меѓународните стандарди во легислативата и во практиката

МХЦ ќе врши мониторинг на законската и подзаконската регулатива од аспект на имплементација на меѓународните стандарди на еконосмките и социјалните права.

МХЦ ќе врши и мониторинг на примената на законските одредби и заштитни механизми од областа на работното законодавство во претпријатија државни институции и приватни фирми. 

Посебно внимание ќе се посвети на подигање на свеста кај граѓаните и кај носителите на власта за обврските кои државата ги превзела со ратификацијата на Меѓународниот пакт за економските, социјалните и културните права, Европската социјална повелба и другите релевантни меѓународни договори.

Во наредниот период ќе започне со организирана кампања и лобирање за потпишување и ратификација на Ревидираната Европска повелба за социјалните и економски права.

3.3. Бесплатна правна помош во заштита на економските и социјалните права

МХЦ ќе пружа бесплатна правна помош и ќе врши директно застапување во случаи на прекршување и ограничување на работните, економските и социјалните права (посебно на жени, постари лица, лица со хендикеп и деца).

4. Промоција на слободата на уверување и религија

ГЕНЕРАЛНА ЦЕЛ:
Тргнуваме од ставот дека секој има слобода на мислата уверувањето и вероисповеста, вклучувајќи го и правото на промена на уверувањето и вероисповеста. Слободата на уверувањето и вероисповеста претставува исклучително значаен елемент на демократизацијата, посебно во услови на мултикултурни и традиционално мултиконфесионални општества како што е Република Македонија. Генерална заложба на национално ниво е потполна десекуларизацијата на државата и создавање услови за слободно индивидуално и во заедница практикување на уверувањето и вероисповеста гарантирано со соодветна законска регулатива и институционално делување. 

ПОСЕБНИ ЦЕЛИ:

4.1. Работа на имплементација на меѓународните стандарди во националната легислатива

МХЦ ќе работи на имплементација на одредбите на меѓународната регулатива кои се однесуваат на слободата на уверувањето во националните закони. Посебно ќе инсистира на вклучување на сите регистрирани верски заедници и религиозни групи во изработката на новата законска регулатива.

Во случај на опстојување во новиот закон за верските заедници и религиозни групи на решенија и членови  кои се спротивни на прифатените меѓународни стандарди МХЦ повторно ќе ги постави пред Уставниот суд или ќе ги проследи до Европскиот суд за човекови права. 

МХЦ ќе инсистира на измени во Уставот на Република Македонија во членот 19 во кој поименично се спомнуваат пет верски заедници со што се имплицира дискриминирана поставеност на останатите верски заедници и религиозни групи.

4.2. Мониторинг на практикувањето и заштитата на слободата на уверувањето

МХЦ ќе продолжи со мониторингот на остварувањето на слободата на уверувањето (индивидуално и во рамките на верските заедници и религиозни групи). Посебно внимание и понатаму ќе се посветува на улогата на државата во создавањето услови за остварување на ова право и на функционирањето на Комисијата за односи со верските заедници и религиозни групи.

МХЦ ќе интервенира пред државните органи во случаите на ограничување или прекршување на ова право и ќе им пружи правна помош на граѓаните и организациите во функција на негова заштита.

4.3. Зголемување на свеста и препознавање на  слободата на уверување како базично човеково право

МХЦ ќе ја продолжи работата на организирање тркалезни маси, расправи и конференции поврзани со слободата на уверувањето и вероисповеста и ќе учествува во работата на вакви собири организирани од страна на други невладини организации или одделни верски заедници и религиозни групи. 

Комитетот ќе се вклучи во сите расправи кои се водат во врска со образованието и религијата и иницијативите за влез на веронауката во формалното образование. 

МХЦ (преку своите извештаи и соопштенија) ќе сигнализира повреди на слободата на уверувањето и вероисповеста и ќе посочува начини за надминување на ваквите практики.

5. Зајакнување на слободата на изразување

ГЕНЕРАЛНА ЦЕЛ:
Тргнуваме од ставот дека секој има право на слобода на изразувањето вклучувајќи го и правото на комуницирање и информирање. Правото подразбира слобода на изнесување мислење и добивање и давање информации и идеи, без вмешување од страна на јавните власти и без оглед на границите. Ограничувањето на ова право може да биде предмет само на такви ограничувања кои се предвидени во законот и се во согласност со меѓународните стандарди. Генералната цел е зајакнување на правото да се искаже сопственото мислење, да се даваат и добиваат информации и да се зголеми достапот на луѓето до сите потребни информации.
ПОСЕБНИ ЦЕЛИ:

5.1.   Зголемување на свеста на граѓаните за значењето на слободата на изразување и можноста за добивање и давање информации.

Преку сопствените извештаи, соопштенија и анализи, МХЦ ќе пласира што е можно повеќе информации кои на граѓаните ќе им помогнат во практикувањето и заштитата на нивните права и слободи. Во исто време МХЦ остро ќе реагира на секој обид за ограничување на слободата на изразување која не е предвидена во закон и неопходна во едно демократско општество.

Посебно внимание комитетот ќе посвети на примената на новата легислатива која се однесува на достапот на информации и заштитата на слободата на изразување.

МХЦ ќе продолжи да работи на демократизација на медиумскиот простор и промоција на разновидноста и плуралитетот на медиумите кои се присутни во Република Македонија. Ова подразбира како постоење на медиуми на јазиците на различни етнички заедници, така и воедначено присуство на информациите за одделни етнички заедници така и достап до релевантните информации на сите граѓани во Република Македонија.

5.2.   Подобрување на професионалноста во новинарството и  законите за медиумите  

МХЦ ќе учествува во едукација на новинарите (посебно за прашањата на човековите права и слободи) која ја организираат специјализираните институции и организации и ќе иницира сопствени тренинзи и семинари поврзани со конкретни права или прекршување на права на одделни чувствителни групи.

МХЦ ќе сигнализира нарушување на слободата на изразување (поврзано со случаи кои се водт пред судовите против одделни новинари), но и на границите на оваа слобода (посебно од аспект на презумцијата на невиност и повредите на проватниот и личниот живот на граѓаните). 

МХЦ ќе продолжи со анализата на легислативата поврзана со слободата на изразувањето и на законите со кои се регулира ограничувањето и санкцонирањето на слободата на изразување кога таа се практикува на начин кој претставува повреда на правата и слободите на другите. Посебно внимание и понатаму ќе се посветува на присуството на говорот на омраза и нарушувањето на достоинството на човекот од страна на медиумите, новинарите или лица кои по други основи ги изнесуваат своите мислења и идеи низ медиумите.

Методологија на работењето

Организација

МХЦ ќе работи врз основа на постоечкиот Статут и во рамките на постоечката организациона структура. За исполнување на стратешки предвидените задачи ќе биде потребно зголемување на бројот на членовите на Бордот кои активно ќе бидат вклучени во водењето на конкретни проектни кативности и ќе биде потребно зајакнување на стручната служба на комитетот со постојано и повремено ангажирани адвокати и правници, како и со кадар кој ќе биде посебно ангажиран на припремата на проекти. 

Во текот на наредните години ќе се работи на идејата за членство и членување во комитетот. Со оглед на изразените желби и интерес на значаен број експерти од областа на човековите права и други области блиски до неа, како и со цел градење на одржливоста на комитетот ќе се воспостави систем на членување и содавање круг на лица кои непосредно ќе ги поддржуваат активностите и акциите на комитетот.

Во наредниот период ќе се посвети внимание на развојот на подмладокот на комитетот и обуката за волонтерско делување.

Исто така ќе биде потребно обновување на мониторинг мрежата и започнување нов циклус на обука и дообука на мониторите во другите градови на државата.

Соработка и партнерство

На меѓународно ниво ќе се одржува и продлабочува заедничката работа со ИХФ, со соседните хелсиншки комитети, во рамките на постојни и нови мрежи на невладини организации кои работат на полето на човековите права (како БХРН) и со претставниците на ООН, Советот на Европа и мисијата на ОБСЕ во Република Македонија.

МХЦ ќе настојува да ја зголеми соработката со:
· невладините организации на територијата на Република Македонија (преку пружање помош, непосредна соработка и заедничка работа на проекти); 

· со академски институции (Правни факултети, Полициска академија, истражувачки институти); 

· други структури и асоцијации (синдикални организации, асоцијации на стручно ниво, развојни агенции)

· државни органи со контролна функција (Народен правобранител, Постојана анкетна комисија, Сектор за внатрешна контрола, Управа за следење на извршувањето на санкции)

· служби кои пружаат конкретни услуги од областа на социјалата ( центри за социјална работа).

Стратешки партнери

Во моментот двете базични програмски линии (мониторингот и правната помош) се остваруваат со поддршка на Норвешкиот и Шведскиот хелсиншки комитет, и тие се појавуваат како основни стратешки партнери на Хелсиншкиот комитет и за наредниот период.

Во стратешките партнери МХЦ ги вбројува СИДА (шведската развојна агенција, УНИЦЕФ, канцеларијата на високиот комесар за човекови права во Република Македонија).
Работата на долгорочно поддржани проекти и градењето на заеднички стратешки цели со спомнатите организации треба да ја обезбеди одржливоста на МХЦ и да овозможи нејзин развој како независна организација која е во состојба да понуди алтернативни решенија во развојот на демократските институции и механизми во државата, како и да ја оствари својата функција на куче набљудувач на остварувањето на обврските на државата во областа на човековите права и слободи.

Финансирање

МХЦ ќе работи на плурализација на изворите на финансирање со цел обезбедување средства за различните програми кои произлегуваат од зацртаните цели на Комитетот.

МХЦ ќе се насочи кон барање подолгорочни извори на финансирање што би требало да  овозможи континуирана изградба на капацитетите за делување и градење на цврсто јадро на стручњаци кои ќе ја обезбедат соодветната работа на комитетот.

Во наредните години не може да се очекува поддршка од внатрешни извори на финансирање (било од Владата или некои други државни структури, било од приватниот сектор во Република Македонија). Политичката партизација на севкупната јавна сфера подразбираат партиско поврзување за организациите кои на било кој начин добиваат поддршка од страна на државата, а несоодветната законска регулатива не остава простор за донации и финансирање од страна на приватни фирми и организации.

Уникатна карактеристика на МХЦ во рамките на цивилното општество во Република Македонија е неговата улога на куче набљудувач. Оваа функција МХЦ и во наредниот период може да ја извршува единствено доколку ја задржи финансиската независност во однос на државата и на било која од политичките партии или структури во Република Македонија.

Единственоста во оваа смисла веќе се перцепира од страна на голем дел од политичките структури и посебно од страна на граѓаните и медиумите и мислењето на МХЦ се користи како постојан контролен репер во врска со случувањата поврзани со човековите права и слободи.

Ваквата позиција на МХЦ овозможува и посредна и непосредна поддршка на помали невладини организации (посебно организации кои работат со чувствителни и маргинализирани групи и кои се изложени на непријателски однос како од државата така и од јавноста).

Мониторинг и евалуација

МХЦ ќе работи на подобрување на надворешниот мониторинг и евалуација како на одделните проекти така и на севкупното работење на комитетот. Во оваа смисла ќе треба да се најдат посебни средства кои ќе овозможат редовна надворешна ревизија, со што се зголемува и кредибилитетот на организацијата во нејзиниот настап пред поширок круг донатори. 

Во рамките на комитетот ќе се развијат посебни процедури за внатрешна евалуација и самооценување. Овие процедури ќе се применуваат како во врска со активностите поврзани со конкретни проекти така и во однос на генералното функционирање на комитетот (работење и односи со членовите на Бордот, експертите -консултанти, адвокатите -соработници, мониторите).

Со цел добивање информации од страна на странките ќе биде воспоставена кутија за забелешки, желби и пофалби во која секоја странка ќе може да го искаже своето мислење за начинот на кој била примена, проблемите со кои се соочила и сугестиите за можни промени.
